
GIPUZKOAKO LURRALDE HISTORIKOKO XEDAPEN OROKORRAK

GIPUZKOAKO FORU ALDUNDIA

OGASUN ETA FINANTZA DEPARTAMENTUA

529/2020 Foru Agindua, abenduaren 29koa, informazioa herrialdez herrialde aitortzeko 
231 eredua onesten duena.

Urtarrilaren 16ko 41/2017 Foru Agindua, informazioa herrialdez herrialde aitortzeko 231 
eredua onartzen duena, 2017. urteaz geroztik ari da arautzen herrialdez herrialde egin 
behar den informazio hornidura, Gipuzkoako Lurralde Historikoko Sozietateen gaineko 
Zergari buruzko urtarrilaren 17ko 2/2014 Foru Arauak 43. artikuluko 10. eta 11. 
apartatuetan aurreikusia.

Maiatzaren 10eko 1/2018 Foru Arauak, zerga arau jakin batzuetan hainbat aldaketa sartu 
zituenak, apartatu horiek aldatu zituen 2016ko urtarrilaren 1etik aurrera hasitako 
zergaldietarako, eta horren helburua izan zen informazioa herrialdez herrialde aurkeztu 
behar duten entitateen eremu subjektiboan zenbait aldaketa sartzea.       

Ondorio horietarako, urriaren 15eko 486/2018 Foru Aginduak aldaketak sartu zituen 
urtarrilaren 16ko 41/2017 Foru Agindu horretan. Zehazki, haren eranskinaren edukia 
aldatu zuen «informazioa herrialdez herrialde aurkezteko baldintzarekin» lotuta dauden 
aldaketak 231 ereduan islatzeko.

Foru agindu honek badu beste xede bat, eta da aipatu dugun 41/2017 Foru Aginduaren 
eranskinaren edukia Ekonomia Lankidetza eta Garapenerako Antolakundearen (ELGA) 
oharretara egokitzea.

Izan ere, ELGAk adierazi duenez, Espainiako lurraldean egoiliar diren entitateak 
Espainiako lurraldean egoitzarik ez duen entitate baten menpeko badira zuzenean edo 
zeharka, eta entitate hori beste baten menpeko ez bada, entitate horiei buruzko 
informazioa trukatu beharko da, bai eta taldeko entitate ez-egoiliarrek Espainian dituzten 
establezimendu iraunkorrei buruzkoa ere, baldin eta entitate ez-egoiliarrak uko egiten 
badio taldeari buruzko informazio guztia edo haren zati bat lurralde espainiarrean 
egoiliartutako entitateari edo Espainiako lurraldean dagoen establezimendu iraunkorrari 
emateari. Kasu hori aurreikusita ageri da Gipuzkoako Lurralde Historikoko Sozietateen 
gaineko Zergari buruzko urtarrilaren 17ko 2/2014 Foru Arauaren 43.10 artikuluko azken 

hirugarren paragrafoan, non esaten baita informazioa herrialdez herrialde ematera 
behartutako entitateek daukaten informazioa aurkeztu behar dutela, eta Zerga 
Administrazioari zirkunstantzia horren berri eman beharko diotela. Indarrean dagoen 
eranskinarekin, ezinezkoa da Zerga Administrazioari zirkunstantzia horren berri ematea. 
Hori dela eta, egokitzat jo da informazioa herrialdez herrialde aitortzeko 231 eredua 
onetsi zuen urtarrilaren 16ko 41/2017 Foru Aginduaren eranskina aldatzea informazioa 
herrialdez herrialde trukatzeko eskeman ELGAK proposatu dituen aldaketak ereduan 
islatzeko.

Aurrekoa aintzat hartuta, 231 ereduak bere onarpenetik izan dituen aldaketek gehi 
gaurko gainerako arau esparruan gertatzen ari direnek komenigarri egiten dute 231 
ereduari buruzko foru agindu berri bat onestea haren barruan eredu horren araubide 
juridiko guztia jasoz, alegia: ereduaren edukia, hura aurkezteko epea, aurkezpen 
elektronikoaren baldintza orokorrak eta prozedura, eta informazioa herrialdez herrialde 
aitortzean sortzen diren mezu informatikoen formatua eta diseinua.             

Arauak emateko ahalmenari dagokionez, ekainaren 16ko 17/2015 Foru Dekretuaren 
bidez onetsitako Sozietateen gaineko Zergaren Erregelamenduaren 20 bis artikuluko 1. 
apartatuak informazio hornidura horren erregelamenduzko garapena jasotzen du, eta 
bertan dio Ogasun eta Finantza Departamentuko foru diputatuak onartuko duela 
Gipuzkoako Lurralde Historikoko Sozietateen gaineko Zergari buruzko urtarrilaren 17ko 
2/2014 Foru Arauak 43. artikuluaren 10. apartatuan ezartzen duen informazio obligazioa 
betetzeko aurkeztu beharreko aitorpen eredua eta haren aurkezpen modua, baita 
obligazio hori bitarteko elektronikoen bidez betetzeko kasu eta baldintzak ere, hala behar 
denean.              

Horrenbestez, hau

XEDATZEN DUT

1. artikulua.  231 eredua onestea.

Onarturik geratzen da «Informazioa herrialdez herrialde aitortzeko 231 eredua», foru 
agindu honetako eranskinean ageri den edukia duena.

2. artikulua.  231 ereduaren edukia.

1.  Informazioa herrialdez herrialde aurkezteko aitorpenak informazio hau bilduko du, 
modu agregatuan eta herrialde edo jurisdikzio bakoitzeko, entitate nagusiaren zergaldiari 
dagokionez:          

a)  Taldearen sarrera gordinak, entitate lotuekin edo hirugarrenekin lortutakoak 
bereizita.

b)  Sozietateen gaineko zerga edo izaera bera edo antzekoa duten beste zerga batzuk 
aplikatu aurretik izandako emaitzak.

c)  Ordaindutako sozietate zergak edo izaera bera edo antzekoa duten bestelakoak, 
jasandako atxikipenak barne.         

d)  Sortutako sozietate zergak edo izaera bera edo antzekoa duten bestelakoak, 
atxikipenak barne.               

e)  Zergaldia amaitzen den egunean kapitala zenbatekoa den eta banatu gabeko 
emaitzak zein diren.

f)  Batez besteko plantilla.

g)  Diruzaintza eta kreditu eskubideak ez diren aktibo materialak eta higiezinetako 
inbertsioak.

h)  Entitate egoiliarren zerrenda, establezimendu iraunkorrak eta haietako bakoitzak 
egindako jarduera nagusiak barruan sartuta.

i)  Garrantzitsutzat jotzen den beste edozein informazio, eta, hala badagokio, 
informazioan jasotako datuen azalpena.

2.  Egoitza lurralde espainiarrean duen entitatea informazioa herrialdez herrialde 
ematera behartuta dagoen talde bateko kide bada, informazio hori prestatu behar duen 
entitatearen identifikazioa eta haren egoitzako herrialdea edo lurraldea ere adierazi 
beharko dira.

3.  Artikulu honetan ezarritako informazioa eurotan adierazi beharko da.

3. artikulua.  231 eredua aurkezteko epea.

«Informazioa herrialdez herrialde aitortzeko 231 eredua» hamabi hilabeteko epean 
aurkeztuko da, eman behar den informazioari dagokion zergaldia amaitzen denetik 
aurrera.                

4. artikulua.  231 eredua elektronikoki aurkezteko baldintza orokorrak eta prozedura.

1.  «Informazioa herrialdez herrialde aitortzeko 231 eredua» telematikoki aurkeztuko da, 
Internet bidez, hurrengo apartatuetan jasotzen diren baldintza orokorrei jarraituz.   

2.  Ekainaren 28ko 320/2017 Foru Aginduak, Gipuzkoako Lurralde Historikoko Zergen 
Foru Administrazioarekiko harremanak bide elektronikoz izateko betebeharra arautzen 
duenak, 2. eta 3. artikuluetan jasotako baldintzei eta prozedurari jarraituz egingo da 
aitorpenaren aurkezpen elektronikoa, eta, horretarako, bai egoitza elektronikoan eta bai 
Ogasun eta Finantza Departamentuaren webgunean beharrezkoa den informazioa 
jarriko 231 eredua elektronikoki bidaltzeko zerbitzuari buruz, gainerako formulario, eredu 
normalizatu, laguntza programa edo zerbitzuekin batera.

Hartara, informazioa herrialdez herrialde aurkezteko aitorpenaren mezu informatikoek bat 
etorri beharko dute foru agindu honen eranskinean ageri den edukiarekin.

Aitorpenak akatsik badu, errefusatzeko arrazoirik ematen ez duten erregistroak bakarrik 
onartuko dira. Kasu horretan, erantzunaren mezu informatikoak jasoko ditu onartu eta 
errefusatu diren erregistroen zerrendak, haiek ez onartzeko arrazoia adierazita. 
Errefusarik gertatuz gero, entitate nagusiak, menpekoak edo subrogatuak beharrezko 
zuzenketak egin beharko ditu, eta berriro aurkeztu beharko du aitorpena, errefusatutako 

erregistroak barruan sartuta. Erregistroetako bat onartzen bada, erantzunaren mezu 
informatikoak 16 karaktereko ziurtapen kode seguru bat izango du, baita data eta ordua 
ere.             

3.  Lehendik aurkeztu den eta zergaldi berberari dagokion aitorpen baten aitorpen 
osagarriak edo ordezkoak aurkezteko erabiltzen diren mezu informatikoak Gipuzkoako 
Foru Aldundiaren egoitza elektronikoan eta Ogasun eta Finantza Departamentuaren 
webgunean aurkezpenaren unean ezarrita dauden beharkizun teknikoei jarraituz bidaliko 
dira. Webgunearen sarbidea hemen:               

https://www.gipuzkoa.eus/es/web/ogasuna/inicio.

5. artikulua.  Mezu informatikoen formatua eta diseinua.

Informazioa herrialdez herrialde aurkezteko aitorpenaren mezu informatikoen formatua 
eta diseinua eta, orobat, foru agindu honen eranskinean definitutako edukiaren 
elementuak, Gipuzkoako Foru Aldundiaren egoitza elektronikoan eta Ogasun eta 
Finantza Departamentuaren webgunean une bakoitzean agertzen direnak izango dira. 
Webgunearen sarbidea hemen:                

https://www.gipuzkoa.eus/es/web/ogasuna/inicio.

Xedapen indargabetzaile bakarra.

Foru agindu hau indarrean jartzen denetik aurrera, indarrik gabe geratzen da urtarrilaren 
16ko 41/2017 Foru Agindua, informazioa herrialdez herrialde aitortzeko 231 eredua 
onartzen duena.

Azken xedapen bakarra.  Indarrean jartzea eta aplikatzea.

Foru agindu hau Gipuzkoako ALDIZKARI OFIZIALEAN argitaratu eta biharamunean jarriko 
da indarrean, eta 2021eko urtarrilaren 1etik aurrera aurkezten diren 231 aitorpen ereduei 
aplikatuko zaie lehenengo aldiz.    

Donostia, 2020ko abenduaren 29a.—Jokin Perona Lerchundi, Ogasun eta Finantza 
Departamentuko foru diputatua.    
                (7084)

